
召諸將見於戟門降勑褒諭曰自兵興以來天下豪傑紛

起予將兵渡江賴上天之靈將士之力拓地開疆削平敵

國如陳友諒兵衆地大已先摧滅張士誠兵彊積富今亦

就擒非爾將士用命何以致此今論功行賞以報勞勛自

古帝王以征伐得天下必有名世之將以佐之爾等今日

之功亦何忝于古之名將乎于是封右相國李善長爲宣

國公左相國徐達爲信國公平章常遇春爲鄂國公餘進

爵賜金帛有差○張士誠旣平參知政事張昶欲亂政使

人上書稱頌功德謂羣雄旣平宜及時爲娛樂　上以示

劉基基曰是欲爲趙高也　上頷之旣而昶陰事覺命都

督等馮勝鞫之獲實昶伏誅○遣御史大夫湯和督諸軍

討方國珍國珍之初降也約云杭城下卽納地來朝及克

杭州國珍據境自若乃累假貢獻覘我虛實爲叛服計又

北通擴廓帖木兒南交陳友諒圖爲犄角　上累書責其

懷奸挾詐陽降陰叛且徵其貢粮二十萬石國珍不報

上遂遣湯和總兵吳禎爲副率諸衛軍討之諭之曰汝等

奉詞討罪毋縱殺戮當時徐達下姑蘇平定安輯乃副吾

所願也和等兵至慶元國珍懼遂遁入海島國瑛引舟師

乘潮夜入曹娥江夷垻通道追至盤嶼與合戰敗之大獲

其戰船人馬𠌃重而還○復命浙江行省參政朱亮祖率

--

馬步舟師討方國珍弟國瑛于台州兵至天台縣縣尹湯

槃以城降進向台州國珍出兵拒戰擊敗之遂攻城國瑛

乘城拒守士卒無闘志往往逃潰國瑛度不能禦以巨艦

載妻子夜奔黃嚴亮祖入其城遂徇下仙居諸縣進兵溫

州陣于城南七里方國珍子明善將兵拒戰我師敗之追

至城下分兵攻其四門明善遂挈妻子遁去亮祖入城撫

諭其民分兵徇瑞安守將同僉喻伯通亦降○太廟成四

祖各爲一廟　德祖居中　懿祖居東第一廟　熙祖居

西第一廟　仁祖居東第二廟

十月命百官禮儀俱尙左改李善長爲左相國○命徐達

爲征虜大將軍常遇春爲征虜副將軍率甲兵二十五萬

由長淮大河北取中原胡廷瑞爲征南將軍何文輝爲副

將軍率吉安寧國南昌袁贑滁和無爲等衛軍由江南取

福建湖廣平章楊璟左丞周德興參政張彬率武昌荆州

益陽常德潭兵衡澧等衛軍取廣西召諸將諭之曰征伐

所以奉天命平禍亂安生民故命將出師必在得人今諸

將非不健闘然能持重師有紀律戰勝攻取得爲將之體

者莫如大將軍徐達當百萬之衆男敢先登摧鋒陷陣所

向披糜莫如副將軍常遇春然吾不患遇春不能戰但患

其輕敵耳吾前在武昌親見遇春纔遇數騎戰卽輕身赴

